
«Urte askotan, gure talde-oroimenaren kultur errefe-
rente asko tradiziozko Arte Ederren printzipioen eta for-
men gainean osatu dira. Horiek erreferentzia izan dira
herritarrentzat eta hauek, aldi berean, informazioa eta
baliabide sinbolikoak aurkitu dituzte haietan. Gaur egun
artea edertasunaren monopolioa galtzen ari da, inmate-
rialtasunaren, publizitatearen eta emaitza estetikoen
merkaturatzearen printzipioek menderatzen duten kultu-
ra “bisualaren” mesedetan. [...] Horien artean ditugu
publizitatea, diseinua, telebista eta internet».

Santiago Eraso

1. SARRERA

«Alde batetik, gizarte garaikideetan irudiek milaka egi-
teko desberdin betetzen badituzte, bestetik gure kultur
hezkuntzak irakurketa kritikoan eta testuen azterketan du
oinarririk sendoena. [...] Horrela izanik ere, irudi fotogra-
fikoen testimoniozko erabilerak arazo anitz planteatzen
dizkigu eta, batetik errealitate sozialen aspektu konkretuen
informazioa ematen badigute, bestetik “errealitaterik ez di-
gute islatzen”, baizik eta distortsioak eragiten dizkigute».

Matteo Manfredi

Artikulu honek, alde batetik 2003. urtean Euskal Herriko Unibertsitate-
ko Musika, Plastika eta Gorputz Adierazpenaren Didaktika Sailak «Arte
hezkuntza aldaketa garaian» lemapean antolatu zituen jardunaldietan aur-

kezturiko eta argitaratu gabeko testu atal baten du jatorria. Bestetik, arte
hezkuntzan aspaldi honetan garatu izan diren hausnarketa eta diskusioen
harian gogoeta propioak gainontzekoekin parekatzeko beta aproposa de-
lakoan, batez ere ikuspegi akademikotik begiratuta irakasleen unibertsitate
eskoletan bultzaturiko arte hezkuntzan izango genuke abiapuntua, horixe
baita gero maisu-maistrak izango direnen eskutik irakaskuntza arautuaren
etapa gehientxoetan funtzionatzen duena'. Honekin batera, eskola-eremuko
curriculum ereduetan, batik bat espainiar estatuko eta Euskal Autonomia
Erkidegoko curriculumetan arte hezkuntzari buruz islatzen diren ideiak eta
teoriak izango ditugu hizpide. Bereziki Europan, Ameriketako Estatu Ba-
tuetan eta, oro har, mendebaldeko kulturaren historian eta modu konkre-
tuan xX. mendetik aurrera izan diren arte hezkuntzaren ikuspegiak, adibi-
dez Euskal Herrian Jorge Oteizaren proposamenekin osatzea interesgarria
izango litzatekeelakoan gaude®. Ez Oteizak edo beste edozeinek esandakoa
itsu-itsuan jarraitu behar dugulako, baizik eta hurbiltasunagatik eta esparru
kultural konpartituagatik bada ere ez dugulako uste komenigarria denik
bide bazterrean mesprezatuta lagatzea.

Azkenik, oraintsu guztion ahotan mintzagai ditugun eta unibertsitatean
eragingo duten Europako itun eta hitzarmenen testuingurutik ezin gaitezke
urrundu. Asmoa ez da horiek guztiak hogeiren bat orritan aztertzea; horreta-
rako baditugu zuzenean edo zeharka etorkizun gertuko hezkuntzaren nondik
norakoa markatuko duten hamaika dokumentu: Boloniako Deklarazioa
(1999), Lisboako Estrategia (2000. urtekoa, ezagutza konpetitiboarena), Co-
penhageko Deklarazioa (2002koa, hezkuntzarekin harremanak finkatzen di-
tuena, gaitasunekin eta kualifikapenekin), edota Maastrichteko Komunika-
tua (2004) besteen artean. Bai aldiz goi mailetako hezkuntzaren aldaketari
darion Boloniako ikuspegiaren filosofia peto-petoa kontutan hartzea: bizitza
osoko aprendizaia baldintza laboralera egokitzeko; hau da, bizitzan hiruzpa-
lau aldiz profesioz aldatu edo txandakatu beharko dugunontzat bederen.

Konpetentzien gaiarekin, oro har, arazo berrien konponketaz arduratuko
diren subjektuetaz ari gara, adimen kritiko eta sortzailearen® jabeak euren
kabuz ikasteko eta ezagutza aldakorretara egokitzera ohitutako gizakiak. Ez
gaude ziur artikulu honek zerbait argituko duen edo korapiloak are eta ge-
hiago nahastera lagunduko duen. Azken finean, unibertsitateko sailetatik ere

! Eginkizun honetan txit lagungarriak eta oinarrizkoak izan ditugu Euskal Herriko Uni-
bertsitateko Musika, Plastika eta Gorputz Adierazpenaren Didaktika Sailak arte hezkuntzari
eta adierazpen plastikoari dagozkion ikasgaiak prestatzeko dituen materialak. Alderdi hone-
tatik eskerrik beroenak modu oso berezian Gasteizko Irakasleen Eskolako Amaia Andrieu
irakasleari eta baita Saileko beste kideei.

2 Nafarroako Unibertsitate Publikoan irakasle den Jaione Apalategiren ikerketetan izan
dugu euskarria.

3 «Sorkuntza» hitza eremu finko batzuetara mugaturik bazegoen, gaur egun erabilera ze-
haro orokortu da enpresaren munduan, merkatu globalean eta kapitalismo sinbolikoaren
kulturan.

boterean dauden gobernuei arte hezkuntza egokitzeko araudietan eta testu
legaletan aldaketak eskatzen gabiltzan unean, Hego Euskal Herrian dugun
panorama ikuskatzea ez litzateke gaizki etorriko, batez ere irakurlego eus-
kaldunarentzat. Javier Sauras margolariak Zaragozako Arte Ederren San
Luis Akademiaren kide izateko prestaturiko diskurtsoan zioen moduan, gure
postura zeharo erosoa izan daiteke, zeren eta problema batzuk planteatzen
ditugun arren, ez gara gai soluzioak edota metodoak eskaintzeko*. Nolanahi
ere, arazoak oraindik terminoen maila ez du guztiz gainditu. Hortaz,
aipatzen ditugun autoreen hitzak edota arte hezkuntzari buruzko dokumen-
tuak erabiltzen ditugunean, horietan agertzen diren terminoak hobetsiko di-
tugu’, amaieran aukeraketa eginez «artea ulertzeko hezkuntza estetikoare-
kin» eta egungo ikus kultura aztertzeko bidean premisa batzuk onartuz.

«Jean Marie Schaffer-ek dioenez, gure esperientziaren dimentsio este-
tikoa gehiago dator bat gure jokabidearen zenbait alderdirekin arte obren
kanpoko ezaugarriekin baino. Adibide modura hauxe aipatzen du: publizi-
tate-modu jakin batzuek mendebaldeko kulturaren kanonak klasikotzat jo-
tako arte-obrek baino eragin estetiko handiagoak sortzen dituzte. Espazio
publiko demokratikoa publizitatearen espazioak ordezkatzen du. Arteak
edertasunaren monopolioa galdu du, zinemaren, publizitatearen, modaren
eta kultura elektronikoaren ikus-entzunezko efektuen mesedetan. Gaur
egun, artea Arte Ederrek ezarritako hierarkietatik at hedatzen da eta horre-
tantxe datza une honetan bizi dugun aldiaren zailtasuna. Irudiak aldi berean
eta etengabe jasotzea «artistikoa» denaren muga errealak bereiztea galaraz-
ten diguten estimulu formalen etengabeko fluxua da»®.

Mamian sartzeko, jakin badakigu arte hezkuntza heziketa akademikoa
ematen den erakundeetan jaso daitekeena, hau da, ikastetxeetan: bai haur
hezkuntzan, lehen hezkuntzan edo derrigorrezko bigarren hezkuntzan (oi-
narrizko curriculum diseinuetan programaturik), batxilergoan zein lanbide
heziketan eta unibertsitatean, gero zehaztuko dugunez. Bestalde, hezkuntza
sistematik at bada bestelakorik ere: eskolaz kanpoko jarduerak, zentro pri-
batuak, teknika bereziak ikasteko tailerrak edota arte museoetan bertan
prestatzen diren bisitaldi gidatuen barneko jarduerak, artearen didaktikako
departamenduek antolaturik.

4 Tkus: Discurso de Ingreso como Académico de Niimero del Ilmo. Seiior Don Javier Sau-
ras Vifiuales sobre «La Ensefianza del Arte» (Tradicion, Academicismo, Magisterio y Moder-
nidad Formativa), 2006, Zaragoza: Real Academia de Nobles y Bellas Artes de San Luis.

5 Testu aipamen guztien itzulpenak egin ditugu. Oinarrizko testuak euskaraz emanak
daudenean idazkiek duten grafia, sintaxia eta ortografia errespetatu ditugu, ezertxo ere alda-
tu gabe. Era berean, beste hizkuntzetako termino edo hitz espezifikoak ulergarritasunagatik
modu literalean «euskaratu» ditugunean komatxo sinpleen artean idatzi ditugu (adibidez
arte «bisuala» ikusmenezko artearen ordez) eta beste kasu batzutan oinarrizko ortografiare-
kin eman ditugu kurtsibaz adieraziz (adibidez Self-expression).

6 Eraso, S. (2002). «Arte publikoa», in: Euskal Hiria. Cities Proiektua. Vitoria-Gasteiz: Eus-
ko Jaurlaritza (Lurralde Antolamendu eta Ingurumen Saila), Metropoli Fundazioa, 200-201. orr.

Alderdi anitzetik berretsi izan da hezkuntza artistiko unibertsalaren
eginkizuna, zeren eta heziketa artistentzat onuragarria baldin bada, logikoa
litzateke pentsatzea aberasgarria izango dela pertsona ororentzat ere. Zen-
tzu honetan, artisten formazioak tradizio errotua eta eragin erabakigarria
izan badu (maisu-ikasleen bidez, Akademiaren bidez, arte aplikatuen eta
lanbide artistikoen eskolen bidez eta abar), gizaki guztientzat beharko
lukeen arte heziketa unibertsalak aldiz ibilbide historiko laburragoa du. In-
dustrializazioarekin, prozesu grafikoen orokortzearekin eta serieko errepro-
dukzioarekin hasten da, abangoardia historikoen iraultzarekin gorpuztuz
(x1x. eta xX. mendeen arteko mugan eta batik bat XX. mendearen atarian).
Hain zuzen ere, birpasa labur batek laster adieraziko digu arte hezkuntza-
ren alorrean bata bestearen ondoren izandako paradigma adierazgarriak’.

Erdi Aroan gremioen esku zegoen prestakuntza artistikoak izaera guz-
tiz praktikoa eta espezializatua zuen. Objektu erabilgarriak sortzeko esku-
langileek zuten esku-trebetasunetik ez zen aldentzen. Tailerren funtziona-
menduan eta barneko jarraibideetan limite espazial eta endogamikoak
funtzionatzen zuten, batez ere ikonografia erlijiosoari zegokion produkzioa
legeztatzeko. Maisuak zuzentzen zuen aprendizaiaren prozesuan ikasleak
laguntzaile, ikusle eta kopiagilearen lana bete behar zuen lehendabizi, ofi-
zial izan aurretik.

Berpizkundean iraultza gertatzen da gremioek luzaroan jarraituriko
modeloen ordez Akademiak® agertzen direlarik ikasketa metodo intelek-
tual gisa (Vasari eta Da Vinci-ren ideia eta idazkietan oinarriturik). Errena-
zimenduan eta hortik aurrera, Grezia klasikoko eta Erromako kanon este-
tikoak berreskuratuko dira batez ere garaiko tratatuen, aurrien eta indusketa
arkeologikoen eraginarekin (Alberti, Vitruvio...). Estetikak, filosofiari lotu-
riko diziplina berriak (artearen filosofia) plazaratuko zituen bere asmakizu-
nik oparoenak: edertasunaren kanona, proportzioa, bolumena, espazioari
buruzko printzipioak eta perspektibaren arau geometriko matematikoak.
Perspektibak hiru dimentsioko espazioa bi dimentsiotan adierazteko aukera
ematen zuen eta beraz, marrazkiaren nagusitasuna ukaezina zen ilustrazioan
bere goren puntua aurkituko zuen Akademiaren irakaskuntza teoriko

7 Paradigma delakoa ideien, printzipioen, kontzeptuen eta jakintza arloen eremuetan uler-
menerako oinarriak finkatzen dituzten baldintzen multzoa da. Diskurtsoaren nozio basikoak di-
ren kontzeptuen arteko erlazio logikoak eta ongi finkatuak eratzen ditu (Edgar Morin). Apren-
dizaia zientifikoaren ohiko egitekoa da paradigma hauen jabetza. Arte hezkuntzaren paradigma
modernoetan psikologian garatutako kognizioaren korronteak ere eragin zuen, pertzepzioa ikus
pentsamendu lez ulertzen zuena, Arnheim bezalako adituek hezkuntza artistikoan aprendizaia
kontzeptualak zeukan garrantzia goretsiz. Era berean, sinboloak produzitzen dituen lengoaia le-
gez baloratu beharko litzatekeen eginbehar kognitiboa bezala ere ulertu zuten batez ere Har-
vard-eko Unibertsitatean zeuden ikerlarien partetik, horiek eragin guztiak nola edo hala gurega-
naino heltzeko bidezidorrak aurkitu dituztelarik azken 25 edo 30 urte hauetan.

8 Greziako kulturan Akademia zen Platon-ek irakasten zuen txokoa, Atenasko akropoli-
tik nahiko gertu.

praktikoan: pinturak, eskulturak eta arkitekturak marrazketa zuten oinarri-
oinarrian eta horrez gain anatomia, artearen historia, filosofia eta mitologia
ere irakasten ziren. Artearen planteamendu arrazionalistak («artearen zien-
tzia») jarduera artistikoak adimenarekin lotzen zituen artisautzarekiko be-
reizketa eginez. Era berean, edertasunaren konbentzioak artearen balore es-
tetiko unibertsalak aurreikusten zituen.

Gizakiaren emantzipazioa ekarri zuen modernitateak, aurrerapen tek-
nologiko eta kultur arlokoen, ezagutza zientifikoen eta industriaren zein
komertzioaren bultzadaren eraginpean loratu zuen Europan. Erromantizis-
moaren garaian, beste «apurketa» bat nabarituz doa, apurka-apurka aban-
goardia historikoen ateetara hurreratuz, non lehenagotik zetorren mozketa
(xvir. menderaino iraundako irakurketa akademikoarekin) jadanik amildegi
bihurtuko den. Une horretatik abiatuz (x1x. mendetik XX. mendera bitarte-
ko tartean) beste paradigma batzuk hasten dira gailentzen formazioa artis-
tikoan; bata izango da diseinua eta arte aplikatuen mundua. Esperimentazio
sistema garrantzitsuak garatzen dira kontzeptu hauen inguruan, gauza
objektiboak baitaude ikasteko eta ikuspuntu arrazionalistatik abiatuz balore
jakin batzuk transmititu nahi dira (teknikarekin harremanak, mekanizazioa,
artearen eta industriaren arteko loturak...). Teknologiak artean eskuartzen
du (tresneria eta prozedurekin) baina ondoren, beherago aipatuko dugunez,
arteak berriz du bere aplikagarritasuna industrian (diseinuarekin hartu-
emanak sendotuz). Gero ikusiko dugun Bauhaus eskola abiapuntu eztabai-
daezina izan zen zentzu honetan. Diseinuaren printzipio eta elementuen
arau formalak ikertzen zituzten ordenu egituratuaren bidez eta ariketa sis-
tematiko programatuekin.

Teoria hauen nolabaiteko alternatiba auto-adierazpen sortzailetik
(auto-espresio kreatzailea) etorri zen. Izaki integralaren utopian oinarri-
tzen zen, bere aurrekaria erromantizismoko indibidualtasunean idoroz.
Arte objektiboan irakaskuntzak pisu handia zuen baina arte subjektiboan
aldiz, gizabanakoaren espresio transferiezinak. Artean ezer gutxi irakatsi
daitekeenez, hoberena litzateke norberaren barneko begirada subjektiboa
modu espresiboan adierazi dadin trabarik ez jartzea. Arau finkoetatik eta
kanpoko eraginetatik at, askatasun osoz eta originaltasunez espresio bi-
deak ireki behar zaizkie umeei. Auto-adierazpen sortzailea XX. mendearen
hasieran aurkeztu zen irakaskuntza progresibo bezala planteatuz, mende
erdialderaino jarraituz. Toki batzuetan jarrera «dogmatiko» legez hasi zen
bultzatzen, batez ere espresionismoaren korronte artistikoei loturik (espre-
sionismo abstraktua Ameriketako Estatu Batuetan® eta informalismoa Eu-

9 Gudan garaile izan zirenek bultzaturiko artea, ideologoek Sobietar Batasunean zegoen
errealismo sozialistari (lana, industria eta fabrika goraipatzen zituena, gainera figuraziozkoa
izanda) kontrajartzen ziotena. Gerra hotzaren garaian Ameriketako Estatu Batuetako Inteli-
gentziako Agentziak espresionismo abstraktua zabaldu nahi izan zuen Europako gune artis-
tiko esanguratsuenetan, askatasunaren eta pentsaera liberalaren lekuko.

ropan). Alde teorikotik Frank Cize-k eta geroago beste zenbait psikologo
eta pedagogok (Cole, D”Amico, Lowenfeld) haurren marrazkietan oinarri-
tuz eginiko behaketetan du aurrekari nagusia auto-espresioak. Helduek ar-
tea ikasteko erabil dezaketen edozein sistema arbuiatzen zuten. Metodoak
berebiziko arrakasta izan zuen EE. BB. etako sektore pribatu batzuetan eta
baita bertako irakaskuntza publiko federalean ere, 1. Mundu Gerraz ge-
roztik.

Kontrapuntu gisara, xX. mendearen erdialde horretatik aurrera'®, kontu-
raturik auto-adierazpen sortzailearen fruituak ez zirela izan uste bezain
ikusgarriak, ordura arte funtzionatu zuten paradigmak ostera dudatan jarri-
ko dira. Berregituraketaren edo berreraikitzearen korronteak artisten zere-
san plastiko eta sozialak bereganatuko ditu berriro, herriarengana eta gizar-
te konkretuarengana heltzeko asmoz (berrerapenean euskarritutako
hezkuntzak artea gizarteko arazoekin erlazionatu nahi izan zuen)!!. Euskal
Herrian Jorge Oteiza izango dugu, beti ere diferentziak salbu eta ikusmolde
propio batetik, joera hauen nolabaiteko jarraitzailea (auto-adierazpenaren
printzipio batzuk ere bereganatuko zituen baina arte heziketan esku-har-
tzerik eza erabat baztertuz)'2. Arte hezkuntza, beste heziketa oro lez, bide-
ratu egin behar da zentzu politiko sortzailean; Abangoardia historikoen isla
alegia, gizaki soziala eta politikoa izan behar da «artista», zentzu zabalean.
Ohi denez, pentsamolde hauei maiz kosta egiten zaie beren utopikotasuna
alde batera utzi eta praktikara iragatea; hain zuzen amets utopiko guztien
gainbehera zeinu duen ziurtasunik gabeko postmodernotasun iheskorrean.
«L’art pour I’art» («artea artearengatik») zeritzon abangoardietako premi-
saren aurrean, gizarteko transformazioekiko autonomoa nonbait, proposa-
men postmodernoak askatasun indibidualera eta errespontsabilitate soziale-
ra orientaturiko curriculuma sustatzen du Imanol Agirre!? irakaslearen
ustetan. Hemen atzematen dugu, argiro, gizabanakoaren askatasunaren eta
komunitatearen arteko interdependentzia «bitala».

Modu batean edo bestean berreraketaren inpultsoarekin jakintza arloan
edo diziplinan oinarritutako arte hezkuntza zabaldu zen Ameriketako Esta-
tu Batuetatik hasita (gerra osteko bigarren abangoardietako beste ko-
rronte artistiko edo estilo batzuekin, industriak produzitutako material eta

10 Konduktismoaren psikologia delakoa 1950eraino garatu zen, batik bat jokaeretan oi-
narrituz eta kognizioaren psikologia zeritzon beste ildo kontrajarria, 1950 urtea eta gero in-
dartuko da. Psikologiaren adar honek «adierak» eta «esangurak» bilatzeko erabiltzen diren
eragiketa mentalak (errealitatearen eskemak eratuz) deskubritzea eta ikertzea du helburu,
psikologiatik darion begiradak beste diziplina batzuetan ere eragiten duelarik: hala nola fi-
losofian, antropologian eta, duda barik, arte hezkuntzan.

11 Jadanik 1840. urterako eskola gizarteko makinariaren balantzeko gurpila zela ziurta-
tzen zuen Horace Mann-ek.

12 Oteizarengan esperientzia bikoitza dakusagu: auto-formazioarena eta heziketa bidera-
tua.

13 Nafarroako Unibertsitate Publikoa (Arte Plastikoen Didaktika Saila).

eraikuntza moduetan zuzenki esku-hartzen zuenak). Arte produkzioan bai-
no arreta handiagoa jartzen zuen ulerkortasunean. Artearen heziketa landu
nahi da artearen historiari, kritikari eta estetikari loturik. Zenbait aspektu
80. hamarkadan birplanteatuko ziren Europatik. XX. mendearen erdialde
horretan Frankfurt-eko Eskolaren inguruan teoria sozial kritikoak nabar-
mentzen dira Marcuse, Adorno eta Habermas-en pentsaeraren eraginpean.
Hezkuntzaren teoria soziologikoek indarra hartzen dute Europako hezkun-
tza sistemen galerak eta kezkak eguneratuz. Hezkuntzaren alorrean postura
kritiko horiek 80ko hamarraldi horretan jarraituko zuten. Edonola ere, egin
beharreko irakurketa ezkorren ondoren beste ideia baikorrago batzuk mol-
datzen hasiko dira hezkuntza sistemaren barneko erreformak arreta bereziz
bultzatuz eta posizio kritikoei so, irakasleen gain izurtzen delarik ingura-
tzen gaituen mundua eta gizartea kritikoki hautemateko eta aztertzeko
eginbeharra zein gaitasuna. Eskola «gogoeta kritikoaren» leku aparta da,
intentzio kritikoarekin egituratuz eta antolatuz gero eta telematikoagoa den
gizartetik darizkigun mezuak eta ezagutzak (zenbaitetan eskolaren eremu
hertsiari gaindi egiten diotenak).

Ildo honetan auto-adierazpenaren eta, batik bat, jakintza arloaren berre-
gituraketaren ostean, ikus lengoaiaren eta komunikazioaren aspektuetara
orientatua zegoen beste modelo batek jarraitu zuen. Ebidentziaz nabari bai-
tzen publizitateak irudien bidez bere mezuak primeran transmititzen zitue-
la, beraz komunikazioaren teoriak eta semiotikak lengoaia hori argitu
beharko zuten. Artea behin eta berriz iragarki funtzioarekin erabili izan
bada ere, ozen aldarrikatu beharko genuke publizitatea ezin dezakegula ar-
tearekin parekatu, komunikazio prozesua ere ez baita berbera.

Azken finean eskola dela eta ez dela, gaur egungo postmodernitatean
utopiaren jantziak baztertuta ditugunean, kontua da eskolak ezin duela
eman ez daukana eta ezin zaiola eskatu eman ezin duena. Estatuen, herrial-
deen eta behin-behineko gobernuen ideiak zehatz-mehatz jasotzen diren
programa eta curriculumetan (sarritan ohartu gabe) apenas zertxobait alda
daiteke, zuhurtziaz jokatuz. Bestalde, heziketa prozesuan arte hezkuntzari
eskaintzen zaion denbora urriaz gain okerrena litzateke denbora mugatu
hori materialki nola zatitzen den ikustea eta zein asmo dituen iraka-ikaste
prozesuan igorleak edota hartzaileak. Arte hezkuntzako klaseak errazenak
direla pentsatzeak eta bertara lasaitzera joan gaitezkeela sinesteak zeharo
aldentzen gaitu fundamentuzko edozein planteamendu eta helburutik; ea
berriro ere esan beharra daukagun artea ez dela eskulan huts edo hutsala'.

14 Zeresanik ez saiakera honetatik kanpo gelditzen dela «artea» deitzen dugunaren defi-
nizioak ematea. Artea zer den definitzea kultura zer den definitzea bezain zaila izango litza-
teke (sistema kognitiboa, estrukturala, sinbolikoa ala adaptaziozkoa ote da kultura?), bakoi-
tzak duen ikuspegi propioarekin. Artea betidanik izan da eta kulturarekin batera eraldatu
izan dela sinesten dugu. Historiaurreko garaietan arteak sinkretismoaren pentsaerarekin es-
tuki funtzionatzen zuen; mitoa, magia eta kondairaren besoetan. Adierazpen modu 0so es-

Azkeneko bizpahiru hamarkadetan ia beste hainbeste erreforma izan
ditugu Espainiar estatuko hezkuntza arautuaren ordenamenduan. Ikusiko
dugunez, 1970ekoaren ostean 1990eko LOGSE ospetsua izan genuen eta
horren jarraian 2000ko LOEa. Arte hezkuntzan, adituek diotenez beran-
duegi heldu ziren erreforma hauek, jada beheraldian zeuden ideiak ofi-
zialtzen baitzituen. 1970eko legeak marrazketaren eta eskulanen tradi-
ziozko kontzeptuak gainditu nahi izan zituen «adierazpen plastikoa»
ezarriz, marrazketaz gain beste teknika eta euskarri anitz kontuan hartzen
zituena: collagea, ehundurak, koloreen teoria edota modelaketa. Ordura-
ko xx. mendeko erdialdean erreferentzia izan ziren mugimendu
artistikoak (espresionismo abstraktuak eta informalismoak) eragina zeha-
ro galdua zuten, iritzi formatzaileek tratatuak izan behar diren gaiak
finkatzen dituzten komunikazio masiboen gizartean. Walter Benjamin-ek
«arte objektua» ekoizpen mekanikoak errituen mundutik aterako zuela
uste zuen. Beharbada ez zen konturatuko kultuaren eta errituaren narra-
zio zaharrak kontsumo artistikoan eta produkzioan ditugula, agian idolo
bilakatuta.

kematikoak ziren (pintura, harriaren gaineko grabatuak, eskulturatxoak), aztarna ustearen
pareko eragiketak (figuraziozkoa izan zitekeen baina hala ere eskematikoa), Paleolitotik
Neolitora doan aroan, zibilizazioen agerrerarekin. Mendebaldar kulturaren hastapeneko
Grezia klasikoan, oinarria giza eredua zen (proportzioa eta simetria). Giza figura eskulturan
(estatuan) errepresentatzen zen eta artea lotzen zen filosofiarekin. Eboluzioa Platon-ekin
eman bazen ere, artea zientziatik kanporatuko zuen ezagutzaren beherengoko mailetan me-
tatuz (aierua, ustea eta fedea, kobazuloaren alegoriako «itzalen» ilunpean). Aristotelerekin
kontzepzio berberak iraungo du eta Erromatarrentzat artea espresatuko da monumentuare-
kin, inperioak bere ideiak azaltzeko beharrezkoa zuena. Horrekin artista hasten da izaten in-
perioaren zerbitzura zegoen langilea. Erdi Aroan artea arkitekturari erabat loturik aurkituko
dugu (tenpluetako portadetan, kapiteletan, tinpanoetan, frontoietan, arkiboltetan e. a. itsas-
ten dira eskulturak eta erliebeak. Pintura batez ere erretauletara mugatuko da). Artista langi-
le guztiz anonimoa da elizaren eta nobleziaren esanetan. Mundu feudalean artista-artisau la-
borariak ez du artista izatearen kontzientziarik (artista da eskulangile soil baina trebea).
Errenazimenduan jakintza humanistikoen hedapenarekin artistak beste estatusa beregana-
tuko du bere izate propioaren kontzientzia hartuz. Artea eta zientzia berriz lotzen dira nola-
bait. Mende horietan pinturaren nagusitasuna erabatekoa zen, espazioa bera ere pinturan
oinarrituz (koadroa da perspektiba duen leihoa eta arkitekturan sarri erabiltzen zen
«tranpantojoa» zeritzon ilusio optikoa). Merkatariek eratutako klase sozial berriaren (burge-
siaren) hazkundea igarriko da batez ere enkarguetan. XVII. mendeko barrokoaren ostean
hurrengo xvil. mende ilustraturako klasikotasunaren berragerpenak jadanik aipatu dugun
Akademiaren sorrera posible egingo du. Paraleloan, gizakia bera ere objektu erabilgarria
izatetik balio intrintsekoa duen zerbait izatera pasa zen, eskubide zibil eta politikoen jabe
izateraino. Eraldaketa horiek guztiak usten gaituzte modernitatearen zaporearekin eta, artea-
ren alorrean, Abangoardia historiko artistikoak usaintzen. Arte hezkuntza ere, «artea» izen-
datzen dugun kategoria, kontzeptu eta ideiaren garapen berdintsuarekin gureganaino hel-
duko zaigula ikusiko dugu.

88 TANTAK, 38, 2007, 81-133 orr.



ARTE HEZKUNTZA XX. MENDEKO ERREFORMAK ARTE

/\ HEZKUNTZAN IZANDAKO ERAGINA
ARTISTEN FORMAZIOAY. ;! TZA
Gremioak
AKADEMIA
Aldaketak HEZKLUNT2A Egitura sendoagoak
Tailer espezializatuak Hezkuntza Hezkuntza ARTISTIKOan (EE.BB efatik datorren eragina)
sistemaren sistematik at
barmean
Arte Aplikatuen eta
Lanbide Artistikoen eskolak Helburua e 10a land!
5 spresioa landu
(HEZIKETA SKADEMIKOA) Haur Hezkuntza Eskulan kutsuko Teknika et ARTE BISUALAren
Lohen Hezkuntza ohiturak gainditzca euskarri berriak kontzeptua
DBH A\ j
4’ >
UNIBERTSITATEA ¢'o Museostako Didaktika LOE (2000) IIKUS KULTURA I
AAEE. Eskolak eta Fakultateak g 3 eta Heziketa sailak Teknologia berrien eragina
Galeriek, udaletxeek edo kultur etxeek, Erreforma berria
\ akademia pribatuek eta abar gestionatzen ARTE HEZKUNTZAN

Lo srsiorso ek Intitunoay U @lemak ctarakaskuniza
* Lan artistikorako tailerra nstituzioal zentroak (jarduera pribatuak, publiko
- Gradu-osteko formazioa  ARTELEKU  pribatuak edo publikoak) ARTE BISUALA

BILBOARTE
« Teknika bereziak Hauei aldiz Ibilbide
historiko nahiko laburra
HISTORIA luzea hatzematen zaie, gizarte

industrialaren eta seriean

eta sendoa dute, buruturiko prozesu ARTEASKULTURA Definizio konkretu eta oinarri finkorik
erabat erroturikoa grafi Koen ondaria baitira g;ﬁ';;ﬁ;‘;:;,‘,’a“l‘“f‘ek‘“ teorikoak
1 irudia 2 irudia
(arte hezkuntza, A koadroa) (hezkuntzako erreformak, B koadroa)

Boloniatik Euskal Herrira

«Entzuten dena ahaztu daiteke, ikusten dena norma-
lean gogoratzen da eta egiten dena beti ikasten da».

Confucio

Europako unibertsitate eremu berriak orain arteko goi mailako irakas-
kuntza sistema beraren mekanismo iraunkorrak jartzen ditu zalantzan. Hau
da, programa jakin batzuk helburuekin eta edukiekin sistema nahiko her-
tsietan planteatzea, klase magistralaren erabateko garrantzia kasurik gehie-
netan; beraz, zeregin mota ia bakarra: ikastea eta, ohi denez, amaierako
ebaluazioa. Binomio nekagarria eta, oro har, kalifikazioaren nagusitasuna.
Aurrerantzean, usadio zaharrak lagata unibertsitatean aplikaturiko erronka
didaktiko eta pedagogiko berriek ikaslearen garapen kognitiboan jartzen
dute arreta handia, zeregin ugari bultzatuz eta, era berean, ebaluazioa
irakaskuntza mota anitzari egokituz. Erronka honek badu islarik arte
hezkuntzan ere.

Horiek guztiak lan mundura igarotzeko abantailak direlakoan ikasketak
kodetzen dira bizpahiru ziklotan. Graduak, master ofizialak eta doktoratua;
Ameriketako Estatu Batuetako aspaldiko sistema berdintsua. Marko legal
eta politikoak ezartzen dira, irakaskuntzari dagozkionak, erabat mailakatu-

ta (Europa, herrialdea, unibertsitatea, ikastetxea eta ikasgela). Ezagutzaren
berreraketarako diseinu estrategikoak planteatzen duena indartu nahi da:
lan mundurako iragapidea, hiritartasuna eta ikasteko egoera zein jarreren
aldaketa; klaseen antolaketan, jardueren garapenean, eskolaz kanpoko la-
nean eta «giza baliabideetan». Unibertsitatearen funtzio hezigarriak irakas-
leen arteko lankidetzan sorturiko programazioak bezainbeste auto-hezike-
taren kontzeptua ere zuzenki edo zeharka barneratzen du. Antza denez
lehenengoz, «irakaskuntzari» aurrea hartu dio «hezkuntzak» unibertsita-
tean ere, lengoaiaren erabilera zorrotz eta sasi-espontaneo interesgarri bai-
zen mamitsuarekin.

Hezkuntzako paradigma baten aldaketaren hastapenetan gaudenean
beti nabaritzen dira joera pertsonal edo kolektibo erabat kontrajarriak.
Irakasleen eta baita ikasleen artean erresistentziak oraingoz ez badira falta,
ziurrenik agerikoak izaten jarraituko dute. Azken finean, ezagutza bidera-
tzea profesional konpetenteak sortzeko irakasleen esku egongo den egite-
koa izango da, etorkizunean diseinatzen diren ikasketa plangintzen arabera.
Azkeneko esaldi honek bat egiten du irakaskuntza egituratzeko aipatu ar-
datz hirukoitzarekin: gaitasunak (ikasleak lortu behar dituenak), zereginak
(gaitasunak eskuratzeko ikasleari jarduera bidez proposatzen zaizkionak)
eta ebaluazioa. Honez gain, denboraren eta antolaketa akademikoaren al-
daketa ahaztu gabe. Ikasleak protagonismo berritua eta konpromiso naba-
riagoa izan beharko duen ikasketa ereduetan gaitasunak garatzen dira. Ikas-
learengan zentraturiko hezkuntzan, lan gaitasunak ordezkatzen du hein
baten helburu bidezko pedagogia behagarria, neurgarria eta kuantifikatu zi-
tekeena. Hemendik aurrera, era kualitatiboagoan adieraziko diren gaita-
sunak epe laburrean, ertainean edota luzean lortzekoak izan daitezke eta ez
dira izango zenbait materia ikastearen ondorio zuzenak soilik, beraz, espa-
rru akademikoan neurtzeko konplexuagoak. Bizi osorako hezkuntzaren
ideia (unibertsitatea etapa bat besterik ez litzateke), etengabeko mugimen-
duan dagoen gizarte aldakorrean bizirauteko izanen da. Egoera berrieta-
rako autonomia badakigu gizarte postmodernoan balorerik gorenetarikoa
bihurtu dena, jakinik ezagutzaren abiada biziari aurre hartzeko une desber-
dinetan ditugun arazoei konponbidea emateko gaitasunak ez duela sekula
huts egiten. Ez da arraroa, hortaz, gehien landuko diren gaitasun kogniti-
boak epistemologi arlokoak, hausnarketa eta auto ikaskuntza bultzatzen
dutenak, komunikaziokoak, pertsonen artekoak, kolektiboak eta kudeake-
takoak izatea, gaitasunek hiru alde nagusi biltzen dutela kontu eginez: eza-
gutu eta ulertu (jakintza arlo teorikoa), jokatzen jakin (ezagutzaren erabilera
praktikoa) eta izaten ikasi (baloreen pertzepzioa jendarteko egunerokota-
sunean).

Interes nabarmenena, aldiz, gaitasun espezifiko edo berezituek eskura-
tuko dute, hauek baitira irakasgai konkretuetan printzipioz garatu behar
direnak eta ikasgaien edukiekin bat datozenak; zehaztasunez emanak es-
pazio teoriko praktiko mugatuagoetan eraginkorrak izan daitezen (baita

arte hezkuntzaren edo heziketa estetikoaren arloan ere). Irakaslearen rol
berria bere burua orojakiletzat aurkeztea baino bitartekari edo koordina-
ziokoa litzateke. Ezarritako gaitasunak lortzeko ikasleek beraien jarduerekin
betetzen dituzten zereginak diseinatu behar ditu, ohiko diskurtso adituen
aurrean. Ezagutzaren transmisorea baino haratago ezagutzaren sustatzai-
lea izateak bestelako bideak leuntzen dizkio irakasleari eta baita ikasleari.
Ezagutza ez da belaunaldiz belaunaldi iragaten dena eta ideien mundu
abstraktuan legokeena, baizik eta hartu emanean eraikitzen doan jakintza
dinamikoa. Nola edo hala, irakaskuntzan eta ikaskuntzaren arteko muge-
tan dirauen modelo berrituak tokia hartzen dio irakaskuntzan soilik oina-
rritu izan den eredu zaharkituari. Ezagutza gizabanakoaren galbahetik
pasa beharreko zerbait baldin bada korronte konstruktibistaren bidean,
irakasleak prozesu horretan informazioa helarazi diezaioke ikasleari. In-
formaziorik baga ezinezkoa da ezagutza sortzea, baina horrek ez du esan
nahi informazioa jasotzea kondizio bakarra eta nahikoa denik ezagutza
elaboratzeko, edota informazio berdintsuarekin batak eta besteak ezagutza
berberak eratuko dituztenik. Zereginen eta jardueren balioa testuinguru
konkretuetan ikasleari ematen zaion informazioaz ezagutza eratzeko salda
aproposa litzateke, beti ere irakasle eta ikasleen artean bi dimentsioko er-
lazioak josiz eta bertikaltasun, urruntasun nahiz zurruntasun potoloko gi-
roak alde batera utziz; hauxe litzateke bitartekaritzaren funtzioa hobesten
duen pedagogia. Izan ere, txit zaila eta konplexua baita aspektu sortzaileei
edota jarrerei dagozkien konpetentziak zereginen bidez ongi ebaluatzea,
bai teknikoki eta baita moralki, zentzu zabalean. Kasu hauetan, ez da zaila
izaten arbitrariotasuna arrazoimenari gainjartzea edo juizio pertsonala epai
arrazoituari.

Zenbait gaitasunen interpretazioa arras desberdina litzateke ikuskari
edo ebaluatzailearen arabera. Konturatuko gara hemendik aurrera sartu gai-
tezkeela lur mugikorretan, jarreren eta baloreen eremuan; bakanak ala
konpartituak diren arazo kulturaletan, nahiz eta azaleko eztabaidak diren,
azken finean oinarri oinarriko printzipioak irmo badiraute ere. Pertsona gai
izan behar da bere ezagutza erabili eta gaurkotzeko, une bakoitzean behar
duena aukeratzeko eta ikasitakoa ulertuz egoera berri eta aldakorretara
egokitu ahal izateko. Irakastean zentraturiko hezkuntzatik ikastean zentra-
turiko hezkuntzara iragapenean irakasleen rolaz mintzo gara batez ere ikus-
pegi eraikitzaile baten prismatik. Ikaskuntza kooperatiboan eta ikasleen ar-
teko zein ikaslearen eta irakaslearen arteko elkarrekintzan ikasten da,
egitura kognitiboetan informazio berritua txertatuz eta egitura berberak
eraldatuz. Aldaketa kualitatibo bezain kuantitatibo honek konstruktibis-
moaren bidera urreratzen gaitu, hain zuzen, postmodernitatean indarra har-
tzen hari den korrontera. Ez da ezagupena hutsetik hasten, baditugu aurre-
zagutzak eta horietatik edota beraien ezeztatzetik eraikitzen da ezagutza,
eskema kognitiboen berrantolaketaz, pentsamenduaren estruktura modula-
rraren teoriekin duen zerikusia erakutsiz. Zeren eta antzina zenbait belau-

nalditan teknologia berberak mantentzen baziren, gaurko haurrek beharba-
da bost teknologia berri ezagutu eta erabiliko dituzte muga fisiko eta
espazial guztiak gaindituz'.

Alderdi kritikoa islatu izan da erreformarako proposamenetan, uniber-
tsitateari esker hazkunde ekonomiko neurrigabeari are eta etekin gehiago es-
katzeko intentzioa duten mendebaldeko herrialde neokapitalistetan edota,
unibertsitateak berak Europa munduko ekonomiarik lehiakorrenal® izan da-
din lanpostu jakin batzuetarako prestaketa eman behar duen. Ikasteko ohitu-
retara hurbilduz, ongi da elkarlanaren alderdi onak agerraraztea eta talde la-
nean jarduteko ahaleginak eta bat egitea, baina gogoeta eta hausnarketa
pertsonalak baztertu gabe. Batik bat arte hezkuntzaren inguruan gabiltzanok
ondotxo dakigu den dena ezin daitekeela gizarte kohesioaren edota jendarte-
ko gaitasunen izenean justifikatu. Bestalde, «ikus kultura», «ikus lengoaiak»
eta halakoekin batera oso erne ibili beharko ginateke dakizkigun hizkuntzen
mailak hobetzen. Bestela, mintzatzeko zein idazteko orduan pilatzen zaizki-
gun erroreak ez ditugu zuzenduko, semantikoak barne, goian aipatzen ge-
nuen «konpetente izatea» eta «lehiakortasuna» nahastearen tankerakoak ka-
surako; bestelako unibertsitatea beraz, baina definizioa «bestelako» hitz
horretan bilatu beharko duena. Gaitasunen eta konpetentzien hezkuntzan,
ahaztu gabe unibertsitatean diziplinak eta jakintza arloak betidanik daudela.

2. ARTE HEZKUNTZA ALDAKETA GARAIAN

«lrudien lengoaia ez dago oraindik guztiz prest, gu
geu ez gaudelako horretara ohituak. [...] Irakurtzeko ma-
terialaren eta irudien arteko proportzioak uste dut Ietik
2ra egin duela gora, eta agian 50etik 100erarte ere...».

Walter Benjamin

Arte hezkuntzaren esparruak heziketa sistema arautuan duen egoerak
eta estatus eskasak erakusten dituen gabeziak sarri askotan diziplinaren de-
finizio falta eragiten dutela aspaldiko kontua da. Postmodernitatean area-
gotzen den anbiguotasun horrek zeharo asaldagarria den duda-mudako es-
pazioan barneratzen gaitu, diziplinarekiko atrofia, dislexia, irizpide arras

15 Era berean, gure egunetako pertsona batek internetetik osteratxo txiki bat eginez lortu
dezakeen informazio kopurua X1x. mendeko edonork bere bizitza osoan izango lukeena bai-
no askozaz gehiago litzateke.

16 Hau da benetako hitz klabea. Segun eta zein hizkuntza erabiltzen dugun, «lehiakorra»
izatea eta «konpetente» izatearen artean problema semantikoak ager daitezke. Zilegi da
ongi asmatzea gauzak argitzen eta zuhurtasunez jokatzea kontuan izateko «konpetentea»
denak ez duela zertan izan behar, nahitaez, «lehiakorra». Alderantziz, oso «lehiakorrak» di-
ren pertsona asko baliteke batere «konpetenteak» ez izatea.

lausoen gaindiezintasuna eta antzerako «keriak» lehen planoan agertuz.
Arte hezkuntza, izatez, bere horretan aldarrikagarria eta defendagarria den
diziplina propioa edota jakintza arlo handiago baten sabelean txertatu be-
harreko azpi-diziplina den edo ez den, hori ere izan da maiz eztabaidagarri
modu akademiko naiz informalagoan. Alabaina, artearen eremuan behin-
tzat sustrai sakonagoetaraino heldu izan den proiektu modernoaren urraketa
eta zapuzketak!” badu esatekorik arte hezkuntzari tokatzen zaion partean:
kodigo konpartituen eraldaketa, limite zein muga kontzeptuen iraungipena;
corpus teorikoen eta praktikotasunaren arteko aplikagarritasun fidagaitza
besteak beste ez dira edozein diziplina artistiko edo humanista modu zien-
tifikoan akotatzeko, gorpuzteko eta garatzeko bidelagun mesedegarrienak.

Garai baten «diziplina artistikoak» deitzen zirenak kontzepzio komuna-
ren bidean bakoitza bere aldetik bizirauteko nolabaiteko ezintasuna aitortzen
zuten. Beraz, elkarrekintza ez zen izaten batak bestea menperatzeko nahia,
baizik eta elkarren arteko edo «berdinen arteko» bateratasuna. Eskulturaren
egitekoa, lehen esan bezala, arkitekturarekin erlazioan baino ezin zitekeen
ulertu, eta pinturak konposizio arkitektonikotik haratago «leihoak» irekitzen
zituen pareta itsuetan eta, era berean, forma zurrunak eraldatu zitzakeen ama-
rru (trampantojo) bezalako ziri-errekurtsoekin jokatuz. Noski, gure mende-
baldeko kultura eta gizarteko iraganari ari gatzaizkio zuloa zabaltzen, artistak
eskulan eta artisau patua baino askoz gehiago betetzen ez zuenean; hau da,
hizki xeheekin idatziriko «artista» alegia. Ricardo Marin'® irakasleak dioen
gisan, Erdi Aroko gremioen estruktura erakunde laboral eta profesionalean
euskarritzen zen, ezagutza teoriko praktikoen babesa eta erabilera egokia
gremioak zaintzen zituelarik. Jakintza transmititzea ere gremioen eginbeha-
rra zen; maisu, ofizial eta aprendizekin elkarlanean.

Pausu bat aurrerago, Europako Errenazimenduan arteetan ere neurri ba-
tean «zientifikotasunera» jotzen da, ordurako jada geometria, anatomia, me-
kanika eta halako berrikuntzekin hornitua, errepresentaziorako «errealitatea-
ren ezagupena» erraztuko zuten «diziplina aplikatuak» erakarriz. Hura ere,
aldaketa garaia izan zela ezin dugu ahaztu. Momentu historiko horretatik
abiatuz eta, batez ere, Leonardo, Durero, Miguel Angel eta azken «jakin-
tsuen» ondoren giza adimenaren diskurtsoa premiazko lehengaia zuten dizi-
plinak elkarrengandik bereiztu ahala, «Artea» gero eta endogenoagoa bihur-
tuko da, dagoeneko letra larriz idatzia, era positiboan baino negatiboki
definitzen zen zerbait izateraino; artearen funtsa zer den baino zer ez den
izango da gakoa. Honela, artea ez da jadanik filosofia, ezta teologia, are gu-
txiago natur zientziak edo fisika, matematika abstraktua edota logika. Ez du
teknika berriaren iturrietatik maiz edango, nahiz eta oraindik arkitekturarekin

17 Artearen hustuketa funtzional eta sinbolikoa nagusitu denean balio komertzial gorako-
rra eskuratu duen diseinuaren mundura bultzatu izan da osoro.
18 Granadako Unibertsitatea.

partzialki nahastua aurkitu eta, hein baten, geometria aplikatuarekin. Ildo be-
rean, arkitekturako eskolak laster hasi ziren indar berrituaz Arte Ederren Aka-
demiek! suposatzen zuten formazioko instituzio boteretsutik aldentzen, gero-
ra arkitekturak diziplina burujabea izan behar zuen ibilbidearen hastapenean.

19 Lehenengo Akademiak Florentzian eta Erroman sortu ziren ondoren Europatik heda-
tuz, gehienetan monarkiaren babespean eta aurrerapen industrialei loturik. Garrantzia han-
diena eskuratuko zutenetatik Ingalaterrako Royal Academy pribatua zen, Reynolds-en gida-
ritzapean. Académie Royale de Peinture et de Sculpture Parisen fundatu zen 1648. urtean
Frantziako Luis XIVaren graziaz eta Colbert ministroarekin. Lebrun izan zen lehenengo zu-
zendaria, heziketa integralerako marrazketaren, kolorearen eta sentimenduen adierazpena-
ren arauak ere ezarri zituena (barruko antolaketa, artisten heziketa normaldua eta artearen
teoria eta kontzeptu filosofiko berria: estetika). Hortik aurrera, «gustua» (le grand goiit:
ulergarritasuna, koherentzia, handitasuna, sinpletasuna, noblezia eta bertutea ikuspuntu
ideialetik aldarrikatzen ziren modak gaitzetsiz; imitatzea ez baitzen kopiatzea, bizik eta
grekoen edertasun perfektua aurkitzea) eta «estilo handia» (le grand art: estereotipoetan eta
edertasunaren ideialean oinarritzen zen propagandarako botereak erabilitako estiloa, artisten
sorkuntza erabat menperatzen zuena) degradazio prozesuan sartuko dira duela gutxiraino
iraun duen «akademizismo» berantiarraren bidean. Metodo gisa, Akademian marrazketa
(disegno) errealistaren kopia izaten zen elementu didaktiko nagusia. Akademiak artearen
irakaskuntza erakundetzeko pausoa eman zuen, dohain bereziak zituzten ikasleentzat. Sen-
tikortasun estetikoa antzinateko kultura greko-erromatar klasikoetan eta jendarteak onartu-
riko balore estetikoetan oinarritzen zen. Etengabeko saiakuntzak eta imitazioak (arauekiko
fideltasunak), iraka-ikasteko prozesua zuzentzen zuten eskarmentuzko irakasle eta zuzenda-
ritza jantziarekin. Akademiak gremioen irakaskuntzako ezaugarriak aldatzen zituen: maisu-
ikasle baino irakasle-ikasle harremana finkatuz. Era berean, artisten irakaskuntzaz gain bes-
te bi helburu ere bazituen: artisten elkarteak antolatzea gremioen pisua orekatzeko eta
Akademiaren beraren jaiotza eragin zuten ideiak potentziatu eta zabaltzea. Ikasketa progra-
man artearen teoria zertan zetzan definitzea beharrezkotzat jotzen zuten: konposaketa oro-
korra (ordonnance), marrazketa edo «linea» deiturikoa, argia, kolorea eta «zirrararen adie-
razpena» (eskulturan tailua eta modelatua material nobleekin). Arteak tratatu beharreko
gaien sailkapenean ere eskala guztiz elaboratua existitzen zen, duintasunaren arabera orde-
natua eta tamaina handiago edo murritzagoarekin zerikusia zuena: bizigabeko objektuen
margolariak beheko mailan, ondoren paisaiak eta animaliak mugimenduan, gorago gizakien
egunerokotasunaren errepresentazioa edo burgesiaren bizitza eta azkenez gai literarioak,
historikoak, mitologikoak eta epikoak (erretratuak ere burges arruntenak edota nobleenak
eta errege-erreginenak zein kleroarenak izan zitezkeen). Akademiaren krisia nolabait bi-
kaintasunaren eta unibertsaltasunaren ereduaren kritikari esker hasiko da agertzen, artista-
ren kolektibotasunaren eta banakotasunaren arteko kontraesanarekin. Artea denontzat uler-
garria izan behar bazen ere errealitate batzuk ezin zitezkeen arautegi konkretuen bidez
adierazi (gainbehera beraz, heziketa sistemarena ez ezik pentsamenduarena ere bada). Bal-
dintza subjektiboak ezin dira beti arrazionalizatu eta edertasuna adimenari ez eze zentzume-
naren esperientziari lotuta ere badago. Azken finean, Akademiaren sorrera garaiko izpiritu
berriaren zeinu lez kontsideratu behar da, artearen duintasun sozialaren bidean alderdi teo-
rikoak gailenduz eta eskulangintzarekin distantziak finkatuz. Bestalde, artea beste ezagutza
arloekin parekotasunean jartzeko leihoa irekitzen zuen (poesia eta matematika esaterako,
Erdi Arotik unibertsitatean zeudenak), arte plastikoak Platon-ek inposatutako desterrutik
egun argitara aterata. Urteak joan eta urteak etorri, batik bat x1X. mendean pilatutako Aka-
demiaren aurkako jarrerek orduan funtzionatzen zuten korporazio akademikoak sortzeko
askatasuna urratzen zuten erakunde atzerakoi gisa ulertu ziren, «gustu ona» ofizialki erregu-
latzeko besterik balio ez zutenak.

Alderdi batzuetatik askagarri lez kontsideratu daitekeen prozesu honek
ezertatik ez «liberatzeaz» gain ageri-agerian usten ditu barne gatazkak eta ar-
tea funtzionalki justifikatu beharraren arazo larria, den-denak hezkuntzako
egituretan duen eta izan duen isla bortitzarekin, baita gure egunetan ere. Ba-
dakigu arkitektoak edota ingeniariak zilegi duela noiz edo noiz «artelanak» li-
ratekeen obrak produzitzea. Artistak ordea, ezin du etxerik eraiki ez obra pu-
blikorik izenpetu, ezta hirien sorkuntzarako traza urbanoaren irudirik molda-
tu. Izan ere, beste behin ezintasun formalera garamatzan sentsazioak dizipli-
naren definizio konkretuak etengabe oztopatzen eta galarazten dizkigu.

XIX. mendearen akabuan eta hurrengoaren atarian, artearentzat kasik
intrintsekoa zen izaera monumental eta oroigarria ere galdu zuela ziurtatu
daiteke. Abangoardia historikoen etorrerak sekulako bultzada eragin zuen
artearen kontzepzio berrituan, aldi berean uste irmo baizen ustelak erabat
apurtuz. Abangoardiako arteak iraultzailea izan behar zuen estetikoki eta
politikoki. Azken alderdi honetatik, hainbat sektorek jomuga zuten iraul-
tza sozio-politikoaren irudiari errepresentaziorako errekurtsoak posible
egin zizkion, baita esku-hartze zuzenarekin ere behin baino gehiagotan.
Aitzitik, Abangoardiak barnebiltzen zuen iraultza bietatik lehenari, iraul-
tza estetikoari hain zuzen, latzagoa egin zitzaion gizarterako zirrikituak
bilatzea, gure ustetan bederen apurka-apurka elitekoa bilakatzen zihoan
unibertso propioa egituratuz. Denboraren joan-etorriak nahiko argi azal-
du digu Abangoardia bihurtu zaigula Akademia, bere inguruan mundu
osoko hamaika museoren, erakunde publiko eta pribatuen, arte kritikari
eta historiagile ezagunen, galeria handi zein bildumagile aberats anitzen
miresmena duena eta, oro har, kapitalismoaren arrakastaren zeinu legez
goraipatzen dutena, estatuetako, herrialdeetako eta eskualdeetako admi-
nistrazioek emandako subentzioekin. Honela ailegatu gara Xxx1. mendeko
ateetara eta honek guztiak ere izango zuen, ziurrenik, eragin nabaria arte
hezkuntzaren baitako ideietan, datozen paragrafoetan aipatzen saiatuko
garenez.

3. «<PLASTIKA», kxARTEA» ALA «<ESTETIKA»? DIZIPLINA
ARTISTIKOAK ETA ARTEAREN BIDEZKO HEZKUNTZA

«Arimaren hazkundeari begiratu behar dio artearen
botereak. Arteak ez badu eginbehar hori asebetetzen,
‘jaungoikoarengandik’ bereizten gaituen amildegiak zubi-
rik gabe jarraituko du».

Paulo Coelho

Honela, xX. mendearen lehen hamarkadetan artearen muinotik
hezkuntza indarberritzeko garrantzizko ekimena Weimarko Errepu-
blikako Bauhaus («Eraikuntzaren Etxea») eskola izango zen, Alemanian,

lehen eta bigarren mundu gerrateen bitarteko urte ezegonkorretan?’. Mar-
golaritza, eskultura, arkitektura, ehungintza eta bestelako «ofizio artis-
tikoak» jorratzeko espazioak eta tailerrak eskaintzen zitzaizkien ikasleei,
hain zuzen ere Walter Gropius, Mugimendu Modernoko arkitekto ospe-
tsua buru zuen lehenengoko Bauhaus eskolan. Luzaroan amestua izan
zen arteen «sinkretismoa» lortzeko aparteko aukera izan zuten Bauhau-
sen, artearen inguruan zebiltzan sektore aurrerakoiek industriak baimen-
duriko diseinuaren estetikan artearenak ziren kontzeptuak pedagogikoki
eta soziologikoki aplika-tzeko beta aprobetxatuz?!. Aldi berean, tradizio
handia zuten arte aplikatuen eta ofizio artistikoen eskoletako organigra-
ma eta heziketa programak birplanteatzeko ere baliagarria izan zela on-
dorioztatu daiteke.

Bauhaus eskolan bildutako profesional hezitzaileek helburu industria-
lak dituen artea posible zela uste zuten. Industriatik eratorritako tresneria
tekniko eta teknologikoaz baliatuz diseinu industrialarekin asimilaturiko
«objektuak» eraikiko dituen artea, gero berriro ere industriak berresku-
ratzeko (serieko prozedurekin, erreprodukzio mekanikoarekin e. a.) baina
balore estetikoak alde batera utzi gabe, fenomeno kateatu inplizitua so-
rraraziko lukeen mugimendu zirkularrarekin. Objektuen diseinu egokiak
estetikoki atsegina eta teknikoki eraginkorra izan behar zuen derrigor.
Musikarekin edo bestelako adierazpideekin analogiak bilatzen dituzten
irudiak ohiko errepertorio ikonografikoa izaten ziren, jarduera profesio-
nalarekin eta irudien produkziorako kapazitatearekin erlazionaturiko ka-
tegoriak ezarriz, abstrakziorantz zuzenduriko ikerkuntza esperimentala-
ren harian. Bauhaus-etik abian jarri zuten ikasketa metodologia txit
berezi eta aurrerakoiak gremioen tradizio eta teoria akademikoak nolabait
uztartu nahi izan zituen, zentzu zabalean ikusita eta modernitatean txerta-
tuz. Horretarako oinarri irmoak zituen:

«Saxoniako Dukerri Handiko Arte Ederren Goi Institutu ohia eta
Arte Aplikatuen Eskola ohia bateratzean sortu da Weimar-eko Estatu
mailako Bauhaus-a. [...] Bauhaus-ean ez da egongo ez irakaslerik ezta
ikaslerik, maisuak, ofizialak eta aprendizak baizik. [...] Bauhaus-eko
irakaskuntzak sorkuntza artistikoaren diziplina praktiko eta zientifiko
guztiak barne hartzen ditu: arkitektura (A), pintura (B), eskultura (C),
artisautzako sektore laguntzaile guztiak barne. Ikasleek artisautzaren

20 TI. Mundu Gerrak Europako abangoardia historikoetan izan zuen eragin berberak eka-
rri zuen Bauhaus eskolaren itxiera, nazien garaian, eta ondorengo lapsus tenporala Chica-
gon berragertu arte. L. Moholy-Nagy-ren gidaritzarekin, 1968rarte iraungo zuen bere horre-
tan, eta haren jarraitzaile izango zen geroago Chicagoko Diseinu Eskola.

21 Europako erdialdean abangoardia artistiko eta arkitektonikoek izan zuten bultzadare-
kin eta oraindik bazirauten «Arts & Crafts» estiloko “arte aplikatuei” zuzendutako kritika
zorrotzarekin, besteak beste, XX. mendearen amaieran Adolf Loos arkitektoaren ‘diseinua-
ren aurkako’ obra teoriko adierazkorraren eraginez.

alorrean, marrazketan eta pinturan jasoko dute heziketa, baita esparru
teoriko zientifikoan ere»?2.,

Bauhaus-ean gauzatzen zen «instrukzio» teoriko praktikoak artearen
historia, materialaren zientzia, anatomia, koloreen ezaugarri fisiko ki-
mikoak eta «pinturaren prozedura arrazionalak» batzen zituen, «zientziaren
eta artearen’ sektore guztietaz (baita diseinu grafikoa, industriala eta ehun-
gintza) arduratzen ziren hitzaldi nahiz tailerrekin, eta, horrez gain, kontabi-
litatearen eta gestioaren inguruko ezagutzak ere ez ziren baztertzen. Arti-
sautzaren irakaskuntza oinarritzat jotzen zuten Bauhaus-ean («ofizioa»
ukatzen zuten «ezjakintasunaren teorikoen» aurrean) eta eskola bera taile-
rretako beharrizanen zerbitzura zegoela ziurtatzen zuten zenbait dokumen-
tu eta manifestutan. Bauhaus-eko helburuei eta printzipioei arteetan aspal-
didanik bilaturiko sinkretismoa darie: sorkuntza artistikorako forma ororen
batura, «arkitektura berri handiarekin» fusionatua atal zatiezin gisa, artea-
ren diziplina praktiko guztiak elkartuz (eskultura, pintura, arte aplikatuak
eta artisautza). Bauhaus eskolan zebiltzanek amesten zuten azken helburu
utopiko bezain iheskorra obra edo artelan «bateratua» zen —arkitekturare-
kin lokarri indartsua izango zuena—, «arte monumentalaren» eta «dekora-
zioko artearen» mugak birrinduz. Arte institutu zaharrek jadanik ezindurik
zeuden aldarrikaturiko «bateratasunaren» bideari ekiteko. «Berriro ere tai-
lerretara itzuli behar da. Soilik marrazteko eta margotzeko gai diren deko-
ratzaileen eta modelo-marrazkilarien mundu hau «jende eraikitzailearen»
mundua bilakatuko da azkenean»?3. Izan ere, euskarri soziala zuen irakas-
kuntza teoriko eta historikorako sarrerak etorkizun oparoagoan sinesten
zuen, pozez gainezka, «sozialismoaren katedralak eraiki ditzagun»?*.

Sarreran esan bezala, arte heziketaren eremuan berriz ere eguneratu ziren
pertsonaren sormena eta auto-adierazpena garatzeko hezkuntzatik etorri-
tako egitasmoak, guk auto-espresio kreatzailea edo sortzailea (Self-expres-
sion) ere deitu izan dugunaren bidean. Ilustrazioan eta erromantizismoan
erroak zituen estetika-hezkuntzaren beharrak xix. mende bukaeratik aurre-
ra mugimendu pedagogiko berrietan izan zuen oihar-tzuna. Pertsonaren
«askatasuna lortzeko» eta indibiduoaren «hezkuntza integralerako» haurra
hartu zuten pentsamolde pedagogiko berrien ardatz nagusi. Artistaren «as-
katasun sortzailearen» eta «jenialtasunaren» aldarrikapena produkzio artis-
tikoa merkatuaren pentsura erabiltzeko prozesuarekin ez zetorren bat. Egia

22 Gropius, W. «Programa de la Bauhaus Estatal de Weimar 1919», in: Gonzdlez, A.;
Calvo Serraller, F. eta Marchan Fiz, S (1979). Escritos de arte de vanguardia 1900-1945.
Madril: Turner, 315-341. orr.

23 Idem, 315. or. Era horretan, «bere baitan jarduera [artistikoetarako] grina sentitzen
duen gazteak ibilbidea hasten duenean, trebezia falta zaion artista ez dugu etorkizunean
kondenatu beharko inoiz ‘perfektua izango ez den artea’ produzitzera, zeren eta bere abi-
leziak probetxu dezente izan dezake artisautzaren esparruan». Ibid.

2 Idem, 327. or.

esan, garai historikoak berak bazuen bestelako kontrasterik; niaren gailen-
tasuna giza baloreetan, pertsonaren eskubide alienaezinetan eta existentzia-
ren zentzu tragikoan atzeman zitekeen. Hala ere, kolektibitatearen garran-
tzia eztabaidaezina zen, erromantizismoa utopiaz beteriko ideial handien
aroa izaki (sozialismoa, liberalismoa eta bestelako «ismo» askorekin, po-
litikan eta gizartean ez eze artean ere nabarmen burua altxa zutenak®).
Honela, Europako erromantizismoan aurrekaria zuen espresionismoko
korrontearen inguruan akademiaren arauekiko joera kritikoak gogor gai-
lenduko ziren, batik bat lehen Abangoardia artistikoekin. 1920 eta
1930eko hamarkadetan haurrarengan zentraturiko eskolen mugimenduak
indarra hartu zuen eta emantzipazio hori artistek irabazitako askatasunare-
kin konparatu izan zen (Arthur Efland®®). Gerora, 1960tik aurrera umea-
rengan zentraturiko hezkuntzak beheraldia izan duen arren, 11. Mundu Ge-
rraz geroztik Viktor Lowenfeld edota Herbert Read-en teoriek sano eragin
zuten xX. mende erdialdean?’. Korronte horien aspektu batzuk bizirik di-
raute ez bakarrik heziketa irekiarekiko apustua egiten duten eskola alter-
natiboetan, baita plangintza ofizialetako curriculum diseinuetan ere, modu
argitsu edo opakoagoan, Euskal Herriko adibideari heltzerakoan ikusiko
dugunez.

Era batera edo bestera, artearen historiaren eta artelanen ohiko azterke-
ta eta eragin-esparrutik at norbanakoaren auto-konfiantza eta auto-estimua
sentimendu kolektiboaren parean garatzeak auto-adierazpenaren bizipena
lehen planora ekarri zuen urte horietan. Gizakia «subjektu sortzailea» den
aldetik haurrak helduen irudietatik eta kontzeptuetatik nola edo hala «ba-
bestea» metodo pedagogiko onuragarria zen, arte hezkuntzarekin loturiko
kontzepzio berriak zabalduz, haurraren irudimenean eta sortzeko gaita-
sunean oinarrituz. Akademiaren aurka, haurraren sormen naturala ereduen
imitazioaren gainetik zegoen, sorkuntza artistikoa soilik artisten pribilegioa
zela baieztatzen zuen kontzepzio oro ukatuz. Haurrak izandako eboluzioa
miatzeko sormena eta adierazpena behatu besterik ez zegoen, helduek era-
gindako «distortsioetatik» salbu eta irakaskuntza baino gehiago «aprendi-
zaiaren» orientabide ludikoak onetsiz. Ikasleen produkzio espontaneoak
ezin ditugu aldez aurretik planifikatu. Espresio askearen baratza espresa-
tzen duenarena izan behar da soilik, berak beste batzuei komunikatzea
aukeratzen ez duen bitartean.

Alabaina, 1950eko hamarraldian eta batez ere Ameriketako Estatu
Batuetatik zetozen haize bolada berriekin diziplinan edo jakintza arloan

25 Inpresionismoa, Espresionismoa, Fauvismoa edo Kubismoa izan ziren Abangoardien
aitzindarietako batzuk.

26 The Ohio State University.

27 1949an, National Association for Education Through Art erakundeak artea eskolako
materia edo ikasgai hutsa kontsideratu ordez, garapenerako aktibitate gisa gomendatzen
zuen dokumentua plazaratu zuen (NAEA, 1949; 1. or.).

oinarritutako arte hezkuntzak (Discipline-Based Art Education: DBAE?®)
curriculumen erreformei zerien filosofia eta planteamendu berriekin du ze-
rikusia. Barren-barrenean, garaiko klase industrial gorakorrak baimendu-
riko arrazionalismo zientifikoaren taupadak nabari zitezkeen eta modu bor-
titzago edo apalagoan bada ere, diziplinarekiko atxikimendua aldarrikatzen
zuen mugimendua gerra hotzaren presioei eskainitako erantzun ezkutuago
edo azalekoagoa izan zen, EE. BB. etako agentzia federalek krisialdi na-
zionalari aurre egiteko prestatua. Horrela bada, curriculumetan mantentze-
ko intentzioarekin, arte plastikoetako, musikako eta gorputz hezkuntzako
irakasleak arlo horiek diziplina lez justifikatzera behartu zituzten (arteak
eta humanitateak era zientifikoan egokituz).

Artea jakintza arlo zientifikoa bihurtuko da, balore emozional eta kogni-
tiboak destilatzen dituen ezagutza-era ez-aleatorioa. Ondorioz, ikerketa zien-
tifikoaren funtsa diren esperimentuak, probak, ebaluatzeko sistemak eta bes-
telako baliabideak ontzat ematen dira. Auto-espresio sortzailearekin aurrez
aurre topo eginez, orain berriz onartuko da gizartean hala finkaturiko jendar-
te edo «elite» batek egiten duela artea®®. Beraz, artean aditua izango den
irakasleriaren berrezarpena ez da inolaz ere oztopatuko, behinik behin artea-
ren ulerkortasunari eta balorazioari arretarik gehien eskainiko dion irakas-
kuntza hezitzailearen mesedetan. Izpiritu ilustratu berrituari jarraiki, estetika
(artearen filosofia), artearen historia eta kritika (artearen teoria) eta ekoizpen
artistikoa, lau multzo horietan kabitzen ez ziren aspektuak arte hezkuntzatik
kanpo geldituko lirateke (adibidez, Bauhaus eskolan hain goratuak ziren es-
kulangintzako trebetasunak edo mendebaldeko kulturaren baitan lekurik ez
luketenak). Hezkuntza orokorraren barnean heziketa artistikoak zeregin es-
pezifikoa du: alde batetik adimenaren garapenerako eta pentsamenduaren
erabilpenerako tresna izatea (hau da, arte hezkuntza transmisio eramangarri-
rako aproposa izango da), eta bestetik ezagutza-arlo desberdinen arteko zu-
biak eraikitzeko baliagarria (kohesio funtzioa deitu dezakeguna)®: bi alderdi

28 1965ean Pensilvania-ko Unibertsitatean egin zen seminarioaren ondoren arte hezkun-
tza ezagupenen multzo artikulatu gisa kontsideratzen hasi zen eta beste herrialde askotara
zabaltzen, besteak beste Getty Fundazioaren laguntza ekonomikoaz. Europan, zenbait aditu-
ren eskutik Xx. mendeko 80. hamarkadarako izan zuen eragina ezin dugu ahantzi.

2 «Arteak populuarena edo elitearena izan behar duen diskutitzeak ez du ezertarako ba-
lio. Bi espresio horien arteko leihoak produzitzen duen elkarrekintza eta, batez ere, tentsioa,
bizitzaren beraren ‘jarraitasuna’ den artearen ‘jarraitasunarentzat’ lagungarria da. Izate-
kotan, artistek kultura orokorraren zatiak eratzen dituzte, partzela konkretua okupatzen
dute eta gizatalde sozialari ekarpen espezifikoak egiten dizkiote». Markina, A.; Ramirez, E.
(2004). Antropologia social: temas complementarios, Madril: UNED, 50. or.

30 «Plastika eta Tkusmenezko Adierazpena maiz lagungarri bezala erabiltzen da bera-
riazki multzo honetakoak ez diren edukinak lantzerakoan. [...] edukien trataerak ikasgelan
mezuak elkartrukatzea errazten du, batez ere eskolan erabiltzen den hizkuntza haurren
ama-hizkuntza ez denean». Euskal Autonomi Elkarteko Oinarrizko Curriculum-Diseinua.
Haur Hezkuntza (1992), Vitoria-Gasteiz: Eusko Jaurlaritza (Hezkuntza, Unibertsitate eta
Ikerketa Saila), 164. or.

hauek, eramangarritasuna edo hedagarritasuna eta kohesioa (beste materia eta
diziplina batzuen eraginarekin ezagutza egituratzeko), biak batera erabakiga-
rriak izango dira artearen ulermenerako jarraibideei loturik, gaur egun eskola-
curriculum sekuentziaduna planifikatzeko ditugun moldeetara hurbilduz.

Euskal Herrian Jorge Oteizak proposaturiko asmo hezitzailearen harian

«Gure gizarteak 1960an jarrera filosofiko existen-
tziala izatetik gure bizitza gobernatzen duten konplexuta-
sun handiko instrumentu sofistikatuen menpean izaterai-
no saltoa egin du. [...] Post-postmodernitate mugagaitz
honetako artea ez da jaio irakatsia izateko. [...] Irakas-
kuntza erreza eta oso zaila da aldi berean, zeren eta ar-
tea definiezina da, poliedrikoa. [...] Arteak, hezkuntzak
eta propagandak, sekulako kontraesanetan estaliak, beti
biziraun dute elkarrekin, gutxienez faraoien garaitik».

Javier Sauras

Desberdintasunak desberdintasun eta gure komentario xumea Euskal
Herriko testuingurura erakarriz, Jorge Oteizak Hegoamerikako erbestealdia
amaitu eta 1948an Bilbora itzultzearekin batera, Guda Zibilak kulturan
izandako eragin katastrofikoak ikusita, bai bizipen pertsonalean eta baita
kolektiboan ere zeresana izango zuen «bilaketa estetikoari»jarraituz berres-
kurapen estetikorako hezkuntza artistikoaren sustraiak irmo iltzatu zituen,
fase eta inflexio puntu guztiekin epe labur edo ertainean bete beharko zen
proiektu pedagogiko pertsonala abian jarrita.

Zentzu honetan onuragarriak dira Jaione Apalategi irakaslearen gogoe-
tak J. Oteizak proposatu zituen heziketako esperientziei buruz. Eskola-tal-
dearen ingurunean garatzeko aprendizaia prozesua hobesten zuen Oteizak,
hezkuntza-fenomenoari hezitzailearen formazio dimentsiotik oratuz. Ho-
rretarako, ezinbestekoa da kontzeptu klabeak kontutan hartzea: «esperien-
tzia estetikoa», «parte-hartzea», lengoaia natural eta artifizialak (lengoaia
fabrikatuak eta naturalak)’!, edota sorkuntza estetikoa. Hezkuntzako teoria
bakoitzak beharrezkoa du, une oro, heziketa modeloa ez ezik pertsona-mo-
deloa edo giza modeloa umearentzat. Herrialde bakoitzak jakin behar du,
bizitzea tokatu zaion abagune historikoan, nola «fabrikatzen» den «gizaki
modelo» berria. Oteizarentzat, nahi izanez gero arte garaikidetik erantzun
daitekeen galdera litzateke honakoa?2.

31 Lengoaia artifizialak, berauetan sartu ahala esperimentatzen dira, lengoaia naturaletan
eta domeinu kulturaletan aldaketak edo egokitzapenak gauzatuz, hezkuntzako fenomenoare-
kiko intrintsekoak direnak.

32 Tkus: Apalategi, J. (1999). «La experiencia de Jorge Oteiza en la educacion», in: Jor-
ge Oteiza creador integral, Iruiea: Nafarroako Unibertsitate Publikoa, 65. or.

Oteizak galdera erretoriko horren arrapostua bilatzen du artearen filo-
sofian, estetikan: baina hori gerta dadin egitasmo artistikoek kezka pertso-
nalak, sozialak eta politikoak uztartu behar dituzte, ezen; «<BADIRA HERRI
BAKOITZARENTZAKO BERE MAMI-MAMIZKO SENTIBERATASUN JO-
KABIDEA BERRESKURATU ETA BERRITU DEZAKETEN ESTETI-
KAZKO IKERKETA MOTA EGOKIAK>».

Oteizaren asmoa beti izan da, hain zuzen, arte garaikidearen esperien-
tziak politikarekin, zentzu zabalean, elkartzea, artistengandik konpromisoa
lortu nahirik haurren eta gazteen heziketan parte hartuko duten hezitzaileen
irakaskuntza estetikoa erdiesteko. Arteaz arduratuko diren hezitzaileek
etengabeko formazio prozesu sistematikoak jaso behar dituzte, alde batetik
hezkuntza garaikidean inplikaturik dauden fundamentu zientifikoetan eta
bestetik Oteizak izendatzen zituen «lengoaia konparatuetan», lengoaia na-
tural eta artifizialen batura direnak. J. Apalategiren hitzetan bi fase iragaten
dituen «aldaketen legea»3? aplikatuko litzateke: konkaboa edo ahurra; hezi-
tzailearen kasuan «ipintzea’ edo «jartzea», «esatea» eta «betetzea» termi-
noekin definitua, horretarako irakatsi baitiote, eta «konbexua’ edo ganbila;
ikuslearen interbentzio zuzenagoa eskatzen duena. Zabalagoa eta linea
bakarreko direkzioa desaktibatzen duena, irakaste-ikaste prozesuan bi no-
rabideko emaitza duen parte-hartze sortzailea bultzatuz.

Honela txertatzen da, gure uste apalean, hezitzaile <> ikaslearen eta ar-
tista <> ikuslearen arteko («obra», «produktu artistikoa» edo «artefaktu es-
tetikoa» bitarteko) erlazio txit subliminala. J. Apalategik gogorarazten digu
hezitzaileak, heziketa eta aprendizaiaren tarteko mugaren ezagupena duen
heinean, adierazpenerako eta kreazio indibidualerako formen domeinua ere
baduela, haurrarengan aldaketa kulturala esperimentatzeko eta konpreni-
tzeko baliabideen jabe izanik. Hauxe bera da Oteizaren pentsamenduak
«birbalorapen estetikoa» deritzona eta hezk